
MAKTABGACHA TA’LIM 
ELEMENTAR MATEMATIK 

TUSHUNCHALARNI 
RIVOJLANTIRISH ZARURATI

Xoldarova F. M.
Maktabgacha ta’lim tashkilotlari direktor
va mutaxassislarni qayta tayyorlash va

ularning malakasini oshirish instituti 
mustaqil izlanuvchisi

Annotatsiya: Ushbu maqolada maktabgacha ta’limda elementar matematik tushunchalarni shakllantirish muammolari 
o‘rganilgan. Maktabgacha ta’lim va tarbiya jarayonlarida matematik tasavvurlarni rivojlantirishda pedagog va psixolog 
olimlarning fikrlari tahlil qilingan. Bolalarda elementar matematik tushunchalarni shakllantirish jarayonida tarbiyachilar 
o‘qitishning turli usullaridan – amaliy, ko‘rsatmali, og‘zaki va o‘yin metodlaridan foydalanganliklari haqida so‘z yuritiladi. 
Tadqiqotda elementar matematik bilimlarni shakllantirish bolalarning tafakkurini, mantiqiy fikrlashini va mustaqil faoliyatini 
rivojlantirishda muhim omil ekani ta’kidlanadi.

Kalit so‘zlar: maktabgacha ta’lim, elementar matematik tushunchalar, tarbiyachi pedagog, tafakkur, faoliyat, mustaqillik, 
rivojlanish, psixologiya, o‘yin metodlari.
Abstract: This article examines the issues of developing elementary mathematical concepts in preschool education. 
It analyzes the views of pedagogues and psychologists on the development and improvement of mathematical under-
standing in the process of preschool learning and upbringing. It is emphasized that educators use various teaching 
methods – practical, visual, oral, and game-based – which contribute to the development of children’s logical thinking, 
independence, and activity. The formation of elementary mathematical knowledge is considered an important factor in the 
intellectual and personal development of preschool children.

Key words: preschool education, elementary mathematical concepts, educator, thinking, activity, independence, devel-
opment, psychology, game methods.
Аннотация: В данной статье рассматриваются проблемы формирования элементарных математических пред-
ставлений в дошкольном образовании. Проанализированы мнения педагогов и психологов о развитии и совер-
шенствовании математических представлений в процессе обучения и воспитания детей дошкольного возраста. 
Отмечается, что воспитатели используют различные методы обучения – практические, наглядные, устные и 
игровые, способствующие развитию логического мышления, самостоятельности и активности детей. Подчёрки-
вается значение формирования элементарных математических знаний как важного фактора развития личности 
ребёнка.

Ключевые слова: дошкольное образование, элементарные математические представления, воспитатель, мыш-
ление, деятельность, самостоятельность, развитие, психология, игровые методы.

KIRISH
Matematika – barcha aniq fanlarning asosi bo‘lib, uni yaxshi o‘zlashtirgan bola zukko, keng tafakkurli va 

ijodkor shaxs sifatida shakllanadi. U istalgan sohada muvaffaqiyatli faoliyat yurita oladi. Darhaqiqat, matematika 
barcha fanlarni o‘rganishda poydevor vazifasini bajaradi. Matematik savodxonlik bolalikdan shakllantirilgan 
taqdirdagina, uning negizida boshqa barcha bilim va tushunchalar bosqichma-bosqich rivojlanadi.

Bolalarga matematika fanidan ta’lim berish maktabgacha ta’lim tizimining eng muhim maqsadlaridan biri 
hisoblanadi. Bu jarayonda bolalarning yosh xususiyatlari e’tiborga olinib, ularda elementar matematik tushun
chalarni rivojlantirish zarur. Maktabgacha ta’lim tashkilotlari pedagoglari bu yo‘nalishda samarali ishlashi 
uchun pedagogika, psixologiya, falsafa, mantiq va boshqa fundamental fanlarda o‘rganiladigan qonuniyatlarni 
bilishlari lozim. Bolalarda matematik bilimlar hayotiy tajriba bilan chambarchas bog‘liq holda dunyoni yanada 
chuqurroq va to‘laroq anglash imkonini yaratadi. Matematik tushunchalarning shakllanishida avvalo bolada 
mavjud bo‘lgan g‘oya muhim rol o‘ynaydi, chunki har qanday yangilikdan avval g‘oya paydo bo‘ladi. Shu g‘oya 
asosida inson o‘z fikrini umumlashtirishga, o‘z kuzatuvlarini mantiqiy tahlil qilishga intiladi. Matematik tafak-
kurning rivojlanish darajasi har bir insonda turlicha bo‘ladi. Uning shakllanishi esa muntazam mashq va izchil 

amaliyot talab etadi. Bu jarayon oila muhitidan hamda maktabgacha ta’limdan boshlanadi. Har bir mustaqil 
yechilgan masala, tuzilgan topshiriq yoki yechim jarayonida duch kelgan qiyinchilikni yengish orqali bolada 
matonat, mantiqiy fikrlash va ijodiy qobiliyat rivojlanadi.

MAVZUGA OID ADABIYOTLAR SHARHI
Psixolog olimlarning fikriga ko‘ra, matematik tushunchalarni shakllantirish muammosi murakkab va ser

qirralidir. Har bir fikr ijodiy faoliyat mahsuli bo‘lib, unda izlanish, yangilik yaratish va uni amaliyotda qo‘llashga 
intilish aks etadi. Adabiyotlar tahlili shuni ko‘rsatadiki, matematik tushunchalarni rivojlantirishda yangilik dara-
jasi, fikrlash jarayonining o‘ziga xosligi hamda aqliy rivojlanishga ko‘rsatadigan ta’siri muhim o‘rin tutadi.

Ayrim mualliflar ta’kidlaganidek, bolalarning turli fikrlash shakllari ularni yangi muammolarni mustaqil hal 
etishga, chuqur bilimlarni tez egallashga va o‘zlashtirish jarayonini yengillashtirishga undaydi. S.L. Rubinshteyn 
umumiy aqliy rivojlanish bo‘yicha olib borgan tadqiqotlarida faoliyatni psixik jarayonlarning markaziy omili sifa-
tida ko‘rsatgan. U faoliyatni “sub’ektdan ob’ektga o‘tish” jarayoni deb ta’riflab, uning ikkinchi bosqichini “ob’ekt
dan sub’ektga qarab boruvchi o‘zaro aloqa” sifatida izohlagan. Rubinshteyn fikricha, inson faoliyati davomida 
o‘z shaxsiy xususiyatlarini namoyon etar ekan, uning ruhiy olami shakllanadi.

A.N. Leontev ham “faoliyat” va “harakat” tushunchalarini psixologiyaning fundamental kategoriyalari sifa-
tida talqin qilib, “faoliyat – bu sub’ektning reallik bilan o‘zaro ta’siridir” deb ta’kidlaydi. Unga ko‘ra, bolaning 
ongida reallikning aks etishi oddiy ta’sir natijasi emas, balki o‘zaro ta’sir jarayonining mahsulidir. Shunday qilib, 
S.L. Rubinshteyn va A.N. Leontevning ilmiy qarashlari asosida xulosa qilish mumkinki, matematik tushun-
chalarni shakllantirish jarayonida faoliyat turlarining izchil qo‘llanishi, o‘qitish amaliyotida faoliyatga asoslangan 
tamoyillarni bosqichma-bosqich tatbiq etish bolalarning fikrlash qobiliyatini rivojlantirishda eng samarali yo‘na
lishlardan biridir.

TADQIQOT METODOLOGIYASI
Ushbu tadqiqotning metodologik asosini maktabgacha ta’lim tizimida elementar matematik tushunchalarni 

shakllantirish jarayonining nazariy, psixologik va pedagogik tamoyillari tashkil etadi. Tadqiqotda bola tafak-
kurining rivojlanish bosqichlari, kognitiv faoliyatning shakllanishi, mantiqiy fikrlashning bosqichma-bosqich rivoji 
hamda matematik tasavvurlarni hosil qilishning psixodidaktik mexanizmlari o‘rganiladi.

Tadqiqot Dewey, Piaget, Vygotskiy, Rubinshteyn, Leontyev kabi klassik psixolog va pedagoglarning 
g‘oyalari hamda zamonaviy maktabgacha ta’lim nazariyalariga tayangan holda olib borildi. Ushbu metodologiya 
bolaning aqliy rivojlanishini faoliyat nazariyasi, konstruktiv yondashuv va o‘yinli o‘qitish konsepsiyasi asosida 
tahlil qiladi.

Tadqiqotning maqsadi – maktabgacha yoshdagi bolalarda elementar matematik tushunchalarni shakl
lantirish jarayonini ilmiy asoslash, ularning mantiqiy fikrlash, tahlil, taqqoslash, guruhlash va umumlashtirish 
ko‘nikmalarini rivojlantirishning samarali usullarini aniqlashdan iborat. Shu maqsadda tadqiqot quyidagi yo‘nal-
ishlarda amalga oshirildi:

•	 mavjud ilmiy-nazariy manbalarni tahlil qilish;

•	 o‘quv-tarbiyaviy jarayonda matematik tushunchalarni shakllantirish bo‘yicha tajriba-sinov ishlarini tashkil 
etish;

•	 natijalarni statistik tahlil qilish va amaliy xulosalar ishlab chiqish.

TAHLIL VA NATIJALAR
Tadqiqot natijalari shuni ko‘rsatadiki, matematik tushunchalarni rivojlantirish bo‘yicha izlanishlar asosan 

ikki yo‘nalishda olib borilgan. Birinchi yo‘nalishda matematik tushunchalarning o‘ziga xos xususiyatlari tahlil 
qilinib, bolalarning amaliy faoliyati, ijodiy yondashuvi va mantiqiy fikrlash jarayonlari o‘rganilgan. Bu yo‘nalish-
dagi tadqiqotlar bolalarda mustaqil ravishda masalalar tuzish, yechish, funksional bog‘lanishlarni tushunish 
va ijodiy fikrlashni shakllantirishga qaratilgan. Ikkinchi yo‘nalish esa matematik tushunchalarni shakllantirish 
mexanizmlarini, shaxs xususiyatlari – yosh, ijodkorlik, qiziqish va kognitiv faollik bilan bog‘liq holda o‘rganishni 
ko‘zda tutadi. L.S. Vigotskiy tadqiqotlarida fikrlashni rivojlantirish jarayoni alohida o‘rin tutib, bolalarda matem-
atik tushunchalarni shakllantirish uchun eng qulay sharoitlarni yaratish zarurligi ta’kidlanadi.

Elementar matematik tasavvurlarni shakllantirishda seminar usuli samarali vosita sifatida qo‘llaniladi. 
Uning asosiy xususiyatlari – aqliy faoliyatni faollashtiruvchi mashqlar, didaktik materiallardan foydalanish, 
sanash, o‘lchash, hisoblash ko‘nikmalarini bosqichma-bosqich rivojlantirish hamda o‘yin va mehnat faoliyatida 
olingan tasavvurlarni mustahkamlashdir. Seminar usuli bolalarda birgalikda va yakka tartibda ishlash ko‘nikma-

larini shakllantiradi, bu esa ularning bilimlarni mustaqil o‘zlashtirishiga va nazorat qilish qobiliyatining oshishiga 
xizmat qiladi. Tarbiyachi pedagogning mahorati bolalarni yangi bilimlarni egallashga yo‘naltirishda muhim 
ahamiyat kasb etadi. U masalalarni yechish jarayonini ko‘rsatib, shunga o‘xshash topshiriqlarni bolalarga 
mustaqil bajarish uchun beradi, yordamchi savollar orqali ularni faol fikrlashga undaydi. Bu jarayon fikrlashning 
chuqurligi, aniqligi, mustaqilligi va tanqidiyligini shakllantiradi.

Matematik tushunchalarni shakllantirishda intuitsiyaning o‘rni ham alohida ahamiyatga ega. Intuit-
siya bolalarda kutilmagan, lekin to‘g‘ri yechim topish qobiliyatini yuzaga chiqaradi. Tadqiqotda I.Ya. Lerner 
va M.N.  Skatkin tomonidan ishlab chiqilgan o‘qitish uslublariga tayanilgan: tasvirli tushuntirish, reproduktiv, 
muammoli ifodalash, qisman izlanish va izlanish uslublari. Ushbu metodlar bolalarda matematik tushunchalarni 
chuqur o‘zlashtirish, mantiqiy fikrlash, mustaqil yechim topish va ijodiy yondashuvni shakllantirishga xizmat 
qiladi. Shunday qilib, tahlil natijalari matematik tushunchalarni shakllantirishda shaxsning kognitiv, ijodiy va ijti-
moiy jihatlarini birgalikda rivojlantirish zarurligini ko‘rsatdi. Bu jarayonni tashkil etishda tarbiyachi pedagogning 
metodik yondashuvi, didaktik materiallardan foydalanish hamda interfaol usullarning uyg‘unligi hal qiluvchi omil 
bo‘lib xizmat qiladi.

XULOSA
Xulosa o‘rnida shuni aytish joizki, boshlang‘ich matematik tushunchalarni shakllantirish jarayonida maktab-

gacha yoshdagi bolalarda fikrlash jarayonining o‘ziga xos xususiyatlari – fikrlashning moslashuvchanligi, 
nostandartlik, bir turdagi yechimdan boshqasiga o‘tish qobiliyati hamda o‘zgargan sharoitlarda muammoni 
hal qilishning yangi usullarini topish qobiliyatiga alohida e’tibor qaratiladi. Bolalarda mantiqiy fikrlash qobili-
yatlarini rivojlantirish A. Mixaylova, A. Stolyar, Shleger, M. Polyakova, N. Luzin va P. Aleksandrov tomonidan 
olib borilgan ilmiy tadqiqotlarda o‘rganilgan. Demak, maktabgacha ta’lim muassasalari tarbiyalanuvchilarida 
elementar matematik tushunchalarni rivojlantirishda masalalar yechishning sodda shakllaridan foydalanish 
zarur. Bunda asosan tasavvurlarni yanada rivojlantirish talab etiladi. Bolalarda tasavvurlarni rivojlantirishda esa 
tarbiyachi pedagog yuqorida ko‘rsatilgan metodlar asosida mashg‘ulotlarni tashkil etishi lozim. O‘yin faoliyati 
orqali bolalarning matematikaga oid bilimlarini rivojlantirish esa ularning yosh xususiyatlarini inobatga olgan 
holda amalga oshirilishi kerak.

